
Şəxsiyyət amili istənilən 
münaqişənin inkişaf yollarını 
müəyyən edən həlledici fak-
torlardan biri hesab olunur. 
Azərbaycan xalqının tarixində 
ümummilli lider Heydər Əliyevin 
Ermənistan-Azərbaycan, Dağlıq 
Qarabağ münaqişəsinin həllinə 
verdiyi töhfələr əvəzsizdir və 
tarixin səhifələrindən heç vaxt 
silinməyəcəkdir. Heç kimə sirr 
deyil ki, məhz ümummilli lider 
Heydər Əliyevin siyasi hakimiyyətə 
qayıdışından sonra qısa zaman 
kəsiyində Ermənistanın dövlət 
səviyyəsində apardığı böhtanlara 
və yalanlara qarşı tutarlı cavablar 
verilmiş və milli maraqlarımı-
zın təmin olunmasına yönəlmiş 
xarici siyasət yürüdülməyə 
 başlanılmışdı. 

Məlumdur ki, ulu öndər Heydər 
Əliyev 1993-cü ildə Azərbaycanın 
rəhbərliyini respublika üçün ən 
ağır və çətin dövrdə qəbul etmiş-
di. 1992-ci ilin mart ayında ATƏT 
münaqişənin həllində vasitəçi 
vəzifəsini öz üzərinə götürsə də, 
"mərhələli" nizamlama konsep-
siyası qəbul etmiş Minsk qrupu 
yaradılsa da, erməni yaraqlılarının 
hərbi əməliyyatları dayandırılma-
mışdı. Belə mürəkkəb şəraitdə 
ümummilli lider Azərbaycanın 
müstəqilliyini qoruyub saxlamaq, 
1994-cü ilin may ayında isə Dağlıq 
Qarabağ münaqişəsi zonasında 
atəşkəs əldə etmək üçün əlindən 
gələni əsirgəməmişdi. 

Rusiya, İran və Türkiyə kimi re-
gional aktorlar ilə münasibətlərini 
yüksək səviyyəyə yüksəldən ulu 

öndər, eyni zamanda, həm Şərq 
ölkələrilə, həm Qərbi Avropa 
dövlətlərilə, həm də ABŞ ilə 
münasibətlərini gücləndirməyə 
müvəffəq olmuşdu. Məhz ümum-
milli lider Heydər Əliyevin belə 
fəal xarici siyasət yürütməsi 
sayəsində Azərbaycan Dağlıq 
Qarabağ münaqişənin həllində 
əlverişli diplomatik üstünlük əldə 
etmək imkanı qazanmışdı. Belə ki, 
dünya birliyi ərazi mübahisəsinin 
məhz Azərbaycan ilə Ermənistan 
arasında getdiyini qəbul etmişdi. 
Avropa Şurasının da münaqişəni 
Ermənistanla Azərbaycan ara-
sında ərazi mübahisəsi kimi 
tanımasına nail olan ulu öndər 
Heydər Əliyev ölkəmizin möv-
qeyini əhəmiyyətli dərəcədə 
möhkəmləndirmişdi. 

1996-cı ilin dekabrında 
Lissabon Zirvə görüşündə 
ziddiyyətlərin dərinləşməsinin 
ən kəskin təzahürü "veto 
müharibəsi"olmuşdu. Qeyd etmək 
yerinə düşər ki, 2-3 dekabr 1996-
cı ildə 52 Avropa dövlətinin, ABŞ-
ın, Kanadanın və 10 Afrika-Asiya 
dövlət başçılarının müşahidəçi 
statusunda iştirakı ilə ATƏT-in 
dövlət və hökumət başçılarının 
Lissabon görüşü keçirilmişdi. Lis-
sabon görüşündə Qafqaz regionu, 
xüsusən, Ermənistan-Azərbaycan, 
Dağlıq Qarabağ münaqişəsi ilk 
dəfə yüksək səviyyədə geniş 
müzakirə olunmalı idi.  Təsadüfi 
deyildi ki, Lissabon Zirvə görüşü 
ərəfəsində ümummilli lider Heydər 
Əliyev Avropa və Şimali Amerika-
nın dövlət və hökumət  başçılarına 

ATƏT prinsiplərinə, BMT 
Nizamnaməsinə və beynəlxalq 
hüquqa ciddi əməl edilməsinə 
əsaslanan münaqişənin həlli üçün 
optimal formulu əks etdirən xüsusi 
bir mesaj göndərmişdi. Bu formul 
Azərbaycanın ərazi bötüvlüyü, 
Dağlıq Qarabağın Azərbaycanın 
tərkibində muxtariyyət statu-
su və Dağlıq Qarabağ əhalisi 
üçün təhlükəsizliyə zəmanət 
elementlərini əhatə edirdi. 
Münaqişənin həllinin bu şərtləri 
Lissabon Bəyannaməsinin 20-ci 
maddəsinə daxil edilmişdi. Bu 
bəyanat Lissabon sammitinin 
sənədlərinə daxil edilmiş və bu-
nunla da Azərbaycanın böyük dip-
lomatik qələbəsini təsdiqləmişdi. 
Çünki bununla ilk dəfə olaraq 
Ermənistan-Azərbaycan,  Dağlıq 
Qarabağ münaqişəsinin həlli 
prinsipləri təsdiq edilmiş,  ATƏT-in 
Minsk qrupunun fəaliyyətinin 
siyasi-hüquqi konturları müəyyən 
olunmuşdu. 

Ancaq Ermənistan  Lissabon 
Bəyannaməsinin 20-ci maddəsini  
bloklamışdı, ona görə ki, 
erməni diplomatiyası işğal al-
tındakı ərazilərin azad edilməsi 
müqabilində Dağlıq Qarabağın 
müstəqilliyinə nail olmağa im-
kan verən formulu dəstəkləyirdi. 
Lakin Lissabon sammitində qəbul 
olunmuş yekun sənəd erməniləri 
belə perspektivdən məhrum etdi. 
Ermənistanın keçmiş rəhbərləri 
indi etiraf edirlər ki, Lissabon sam-
miti rəsmi İrəvanın böyük diploma-
tik məğlubiyyəti kimi tarixə düşdü. 

Lissabon sammitinin 
Azərbaycan üçün əhəmiyyətini 
ulu öndər Heydər Əliyev 30 
noyabr 1996-cı ildə Portuqaliya-
ya yola düşməzdən əvvəl Binə 
Hava Limanında jurnalistlərə 
verdiyi açıqlamada bildirmişdi. 
Ümummilli lider açıqlamasında 
vurğulamışdı ki, zirvə görüşünə 
böyük əhəmiyyət verir, o, 
həmçinin Budapeştdən Lissabon 
sammitlərinə qədərki dövrü də 
müsbət qiymətləndirmişdi. 

Ulu öndər 2 dekabr 1996-cı il 
tarixli Zirvə görüşündəki nitqində 
Dağlıq Qarabağ münaqişəsi, 
erməni təcavüzü haqqında 
ümumi məlumat vermiş, əldə 

edilmiş atəşkəs rejiminin elan 
olunmasını dəstəkləmiş və 
sülh müqaviləsi bağlananadək 
Azərbaycanın atəşkəs rejiminə 
əməl edəcəyini bildirmişdi. 
Bununla yanaşı, Heydər Əliyev 
çıxışında Ermənistan tərəfinin 
Dağlıq Qarabağ münaqişəsində 
məqsədini təcavüzün nəticələrini 
qanuniləşdirmək və Azərbaycan 
dövlətinin ərazisində ikinci erməni 
dövləti yaratmaq niyyəti kimi 
qiymətləndirmişdi. Ulu öndər 
sammitdəki nitqində iştirakçı 
dövlətlərin başçılarına bəyan 
etmişdi ki, belə hallara yol 
verilməyəcəkdir. 

Lissabon Zirvə görüşündə 
çıxış edərək Ermənistan prezi-
dentini və erməni xalqını sülhə 
səsləyən böyük siyasi xadim 
Heydər Əliyev ATƏT-in bütün 
üzvlərinə müraciətində onları 
Dağlıq Qarabağ məsələsinin 
həllinə kömək göstərməyə də ça-
ğırmışdı: “Mən ATƏT-in Lissabon 
zirvə görüşünün iştirakçısı olan 
dövlət və hökumət başçılarına 
üz tutub onlardan xahiş edirəm 
ki Avropada sürəkli və viranedi-
ci regional münaqişələrdən biri 
olan Ermənistan-Azərbaycan 
münaqişəsinin tezliklə ara-
dan qaldırılması üçün səylərini 
əsirgəməsinlər. Qitəmizdə sülh, 
sabitlik və xalqların firavanlığı 
naminə bütün tədbirləri görmək 
bizim müqəddəs borcumuzdur”. 

Bütün bu çağırışlara baxma-
yaraq, Ermənistan nümayəndə 
heyəti Lissabon Bəyannaməsinin 
20-ci maddəsinə Heydər Əliyevin 
irəli sürdüyü prinsiplərin daxil 
edilməsinə veto qoymuşdu. 
Buna cavab olaraq Azərbaycan 
dövlətinin başçısı ATƏT-in Lissa-
bon sammitinin bütün sənədlərinə 
veto tətbiq edərək, prinsipləri 
ATƏT-in fəaliyyətdə olan sədrinin 
ayrıca bəyanatında açıqlan-
masına nail olmuşdu. ATƏT-in 
rəsmi sənədlərinə daxil olan bu 
bəyanatda göstərilirdi ki, ATƏT-
in Zirvə görüşündə iştirak edən 
53 üzv dövlət bu müddəaları 
bəyənir. Ermənistanda Lissabon 
sammitindən sonra bəziləri hesab 
edirdilər ki, Azərbaycan təbliğat 
müharibəsində qalib gəldi və 

Ermənistanın təcavüzkar oldu-
ğunu dünyaya sübut edə bildi. 
Digərləri bu diplomatik qələbəni 
Heydər Əliyevin siyasi məharəti 
ilə izah edir və o vaxtkı prezident 
Levon Ter-Petrosyanı ümummilli 
liderə uduzmaqda günahlandırır-
dılar. 

Qeyd etmək lazımdır ki, 
Lissabona qədər Ermənistan-
Azərbaycan münaqişəsinin 
nizama salınmasının beynəlxalq 
səviyyədə tanınmış hüquqi bazası 
yox idi. ATƏT-in ümumi prinsipləri 
və BMT-nin Nizamnaməsi 
fəaliyyət göstərmirdi, onu rədd 
edirdilər və deyirdilər ki, hər bir 
münaqişənin öz xüsusiyyəti var. 
Lissabona qədər Ermənistan 
Rusiya, ABŞ və dünyanın digər 
ölkələrindəki lobbisindən istifadə 
edərək, Dağlıq Qarabağa öz 
hüququnu qanuniləşdirməyə 
və onun müstəqilliyinə nail 
olmağa ümid edirdi. Lissa-
bondan sonra ermənilərin bu 
ümidi puç oldu. Yuxarıda qeyd 
olunan üç prinsip Ermənistan-
Azərbaycan münaqişəsinin aradan 

 qaldırılmasının hüquqi bazası oldu 
və tamamilə birmənalı şəkildə 
Ermənistana anlatdı ki, münaqişə 
Azərbaycanın ərazi bütövlüyünü 
pozmadan həll olunmalıdır. 

Xatırladaq ki, Ermənistanda 
çevriliş yolu ilə hakimiyyətə gələn 
qüvvələr (1998-ci ilin fevral ayı) 
münaqişənin "paket" konsepsi-
yasını dəstəkləyirdilər. Amma 
təkcə vasitəçilər və Azərbaycan 
tərəfi deyil, Ermənistanın bəzi 
siyasi xadimləri də "paket" 
variantının qeyri-real olduğunu 
etiraf edirdilər. Ən əsası, Lis-
sabonda baş verənlər o qədər 
gözlənilməz olmuşdu ki, müstəqil 
dövlətin ərazilərinin ilhaqını 
qanuniləşdirməyə haqq qazan-
dıran erməni milli şüuru reallıqla 
barışmaq istəmirdi. 

Ancaq ermənilərdən 
fərqli olaraq dünyanın bir çox 
ölkəsində Lissabon Zirvə görü-
şünün qərarlarının Qafqazda 
sülh və sabitlik üçün çox böyük 
əhəmiyyətə malik olduğunu 
anlayırdılar. Lissabon sammitində 
əldə olunmuş diplomatik qələbə 

ulu öndər Heydər Əliyevin bütün 
Qafqaz xalqları qarşısında və 
əlbəttə ki, ilk növbədə, təcavüzün 
qurbanı olmuş Azərbaycan 
xalqı qarşısında çox böyük 
qələbəsidir. Lissabon sammitinin 
əhəmiyyətini qiymətləndirərkən 
ulu öndər Heydər Əliyev bil-
dirmişdi ki, “Lissabon Zirvə 
görüşünün Azərbaycan üçün 
böyük əhəmiyyəti bir də ondan 
ibarətdir ki, biz həmin toplan-
tıda Ermənistan-Azərbaycan 
münaqişəsinin mahiyyətini açıb 
həm zirvə görüşünün iştirak-
çılarına, həm də bütün dünya 
ictimaiyyətinə bildirdik”. 

Şübhəsiz, bu gün Azərbaycan 
dövlətinin hərbi və siyasi meydan-
da qələbə qazanması ulu öndər 
Heydər Əliyevin əsasını qoyduğu 
qabaqlayıcı və praqmatik xarici 
siyasətin Prezident İlham Əliyev 
tərəfindən böyük məharətlə 
həyata keçirilməsi nəticəsində 
mümkün oldu.

Səbuhi MƏMMƏDOV,  
“Xalq qəzeti”

Hər bir dövlətin uğurunun böyük ölçüdə onun 
liderlərinin bilik və bacarıqlarından asılı olması heç kimə 
sirr deyil. Məhz ulu öndər Heydər Əliyevin uzaqgörənliyi, 
onun müdrikliyi və rəhbərlik istedadı böyük siyasi 
xadimə 90-cı illərin əvvəllərində yaranmış vəziyyətdə 
Cənubi Qafqazı bitmək bilməyən müharibələr ərazisinə 
çevirə biləcək Ermənistan–Azərbaycan, Dağlıq Qarabağ 
münaqişəsinin sülh yolu ilə həllində düzgün yol tapmağa 
imkan vermişdi. Şübhəsiz, bu gün Azərbaycan dövlətinin 
hərbi və siyasi meydanda qələbə qazanması ulu öndər 
Heydər Əliyevin əsasını qoyduğu qabaqlayıcı və praqmatik 
xarici siyasətin Prezident İlham Əliyev tərəfindən böyük 
məharətlə həyata keçirməsi nəticəsində mümkün oldu. 

Lissabon sammiti: Ermənistanın 
ağır məğlubiyyətinin başlanğıcı

Biz qalib, şərəfli ölkənin 
vətəndaşlarıyıq 

Əvvəlcə Anım Günü haqqında fikrimi 
bildirmək istəyirəm. Sərəncamda qeyd 
olunduğu kimi, Ermənistanın Azərbaycana 
qarşı 2020-ci il sentyabrın 27-dən başlayan 
növbəti hərbi təcavüzünə cavab olaraq, 
Azərbaycan xalqının işğal altındakı torpaq-
larımızın azad edilməsi məqsədilə Vətən 
müharibəsi başlanıb. 

Ölkəmizin ərazi bütövlüyü uğrunda 
gedən mübarizədə həmvətənlərimizin bir 
çoxu şəhid olmuş, itkin düşmüş, yarala-
naraq sağlamlığını itirmişdir. Torpaqları-
mız qəhrəman şəhidlərimizin, əsgər və 
zabitlərimizin, qazilərimizin qanı və canı 
bahasına işğaldan azad edilmişdir. 

Vətənin azadlığı yolunda canlarını 
fəda etmiş əsgər və zabitlərimizə, bütün 
şəhidlərimizə dərin ehtiram əlaməti olaraq, 
hər il sentyabrın 27-si Azərbaycan Respub-
likasında Anım Günü kimi qeyd ediləcək. 
Bu, tamamilə ədalətli qərardır. O xalq, o 
millət böyükdür ki, Vətən uğrunda canından 
keçməyi bacarır. Azərbaycan xalqı məhz 
belə mərd, qəhrəman xalqlardan biridir. 

Azərbaycan ikinci Qarabağ 
müharibəsində şanlı zəfər çalmış ölkədir. 
Belə ki, 44 gün sürən hərbi əməliyyatlar 
nəticəsində müzəffər Azərbaycan Ordu-
su Cəbrayıl, Füzuli, Zəngilan, Qubadlı 
şəhərlərini, Azərbaycan xalqının tarixində, 
mədəniyyətində və qəlbində xüsusi yeri 
olan, Qarabağın tacı sayılan Şuşa şəhərini, 
Zəngilan rayonunun Mincivan, Ağbənd, 
Bartaz qəsəbələrini, Xocavənd rayonunun 
Hadrut qəsəbəsini və bir çox kəndlərini, 
Tərtər rayonunun Suqovuşan kəndi, Xocalı 

və Laçın rayonlarının bir neçə kəndləri daxil 
olmaqla, ümumilikdə, 300-dən çox yaşayış 
məntəqəsini, həmçinin Ağdərə, Murovdağ 
və Zəngilan istiqamətlərində mühüm strateji 
yüksəklikləri işğaldan azad etmişdir. Qa-
rabağ cəbhəsində əldə etdiyimiz parlaq 
qələbələr nəticəsində düşmən Kəlbəcər, 
Ağdam və Laçın rayonlarını bir güllə belə 
atılmadan Azərbaycana qaytarmağa 
məcbur olmuşdur. 

Beləliklə, Azərbaycan xalqı daha bir 
şanlı qəhrəmanlıq salnaməsi yazaraq, 
özünün qalib xalq olduğunu bütün dünyaya 
sübut etmişdir. Buna görə də  hər il noyab-
rın 10-u isə Azərbaycan Respublikasında 
Zəfər Günü kimi təntənəli şəkildə qeyd 
olunacaq. Bu, böyük xoşbəxtlikdir. Zərrə 
qədər şübhə etmirəm ki, Zəfər Günü xalqı-
mızın ən əziz və munis bayramlarından biri 
olacaq. 

Bəli, Azərbaycan xalqı indi öz qədim 
tarixinin ən şərəfli dövrünü yaşayır. Ulu 
öndər Heydər Əliyev böyük uzaqgörənliklə 
demişdir ki, müstəqil Azərbaycan bütün 
dünyaya Günəş kimi doğacaq. Bu gün bu 
böyük arzu möhtərəm Prezidentimiz İlham 
Əliyevin müdrik liderliyi ilə artıq çin olmuş-
dur. Biz çox  xoşbəxt bir xalqıq. İnsan yalnız 
şərəfli ölkənin vətəndaşı olduğu zaman tam 
xoşbəxt ola bilər. Biz azərbaycanlılar şərəfli 
bir dövlətin vətəndaşlarıyıq. 

Minaxanım ƏSƏDLİ,  
Azərbaycan Turizm və Menecment 

Universitetinin professoru 

Prezident İlham Əliyev Azərbaycan 
Respublikasında Anım və Zəfər 
günlərinin  təsis edilməsi haqqında 

sərəncamlar imzalayıb. Bu mühüm sənədlərdə 
qeyd olunur ki, hər il sentyabrın 27-si 
Anım Günü,  noyabrın 10-u isə Azərbaycan 
Respublikasında Zəfər Günü kimi təntənəli 
şəkildə qeyd ediləcək. Bu xəbərləri eşidəndə 
böyük qürur hissi keçirdim. 

Müstəqillik tariximizin  yaradıcısı 
olan unudulmaz dahi şəxsiyyət 
Heydər Əliyev bir zaman böyük 
uzaqgörənliklə demişdi: "Gün 
gələcək, Azərbaycan dünyaya Günəş 
kimi doğacaq". Bu gün həmin gün-
dür! Bu gün Azərbaycan Günəş kimi 
bizim daha xoşbəxt sabahlarımıza 
işıq saçır, nur çiləyir! Hamımız bir 
nəfər kimi, yaxın günlərdə Bakının 
Azadlıq Meydanında keçiriləcək 
Böyük Qələbə paradını gözləyirik. 
Qəhrəman əsgər və zabitlərimizin 
meydandan nizami keçidini, modern 
hərbi texnikamızın nümayişini, başlar 
üzərində bəxtəvərcəsinə dalğalanan 
bayraqlarımızı hansı fəxarət hissi ilə 
izləyəcəyimiz bəri başdan gün kimi 
aydındır.   

Ulu öndər 2003-cü ildə verdiyi 
xeyir-duası ilə Azərbaycanın sürətlə 
inkişaf edərək dünya çapında layiqli 
yerini tutacağına, işğal altındakı 
torpaqlarımızın düşməndən azad 
olunacağına möhkəm əminlik ifadə 

etmişdi. Çox keçmədi ki, ümummil-
li liderin fikirləri öz təsdiqini tapdı, 
yüksək inam, ali etimad özünü 
doğrultdu. 17 il əvvəl yekdilliklə 
Prezident seçilmiş cənab İlham 
Əliyevin rəhbərliyi ilə dövlətimiz 
ilbəil möhkəmləndi, ölkəmizin sürətli 
sosial-iqtisadi inkişafına nail olundu, 
mədəni yüksəlişi təmin edildi, hərbi 
qüdrətimiz daha da artdı. Beynəlxalq 
birlik Azərbaycanın güclü mövqeyi 
ilə hesablaşmağa başladı. Bütün 
bunların məntiqi nəticəsi olaraq, işğal-
çılıq niyyətindən əl çəkməyən, ardıcıl 
şəkildə sülh danışıqlarını pozan, 
təmas xəttində təxribatlar törədən 
Ermənistan döyüş meydanında layiqli 
cavabını aldı. Ordumuzun 44 günlük 
zəfər yürüşü noyabrın 10-da özünün 
zirvə məqamına yetişdi. Təcavüzkar 

Ermənistan rəhbərliyinin  kapitulyasiya 
xarakterli məlum bəyanata imza 
atması ilə torpaqlarımız da azad olun-
du, “Qarabağ münaqişəsi” deyimi də 
birdəfəlik arxivlərə gömüldü. 

Beləcə, tarixi zəfər turu 
Azərbaycanın tarixində yeni və 
silinməz səhifələr açdı. Möhtərəm 
Prezidentimizin müharibə siyasəti ilə 
əlaqədar müəyyən etdiyi düzgün stra-
teji xətt qələbənin təmin olunmasına 
öz töhfələrini verdi. Azərbaycanın 
irəli sürdüyü şərtlər Ermənistan 
tərəfdən sözsüz və birmənalı şəkildə 
qəbul olundu. Altı həftəlik Vətən 
müharibəsində Ali Baş Komanda-
nımızın polad qətiyyəti, heyrətamiz 
dərəcədə düzgün hərbi-siyasi 
gedişləri, bəyanat və müsahibələri, 
rayon, şəhər və kəndlərimiz bir-bir 

alındıqca xalqa etdiyi müjdə dolu 
müraciətləri bizi elə hey göylərə 
qanadlandırdı. İgid Vətən oğulları-
mızın cəbhə xəttində göstərdikləri 
ölçüyəgəlməz hünərlər sanki bir kino 
lenti kimi gözlərimiz önündə canlandı. 
Dünya qalib Azəbaycan Ordusunun 
dəyanəti ilə məğlub Ermənistan or-
dusunun miskin durumunu müqayisə 
belə edə bilmədi. Bədxahlarımız da 
hərbi qüdrətimizi, yenilməzliyimizi 
etiraf etməli oldular.

Bəli, biz qaliblər nəsliyik! Müzəffər 
Ali Baş Komandanımız, hünərvər Si-
lahlı Qüvvələrimiz var! Bundan sonra 
hər il sonsuz iftixar hissi ilə 10 Noyabr 
– Zəfər Gününü qeyd edəcəyik! 
Dünyanın hər tərəfindən Azərbaycana 
Zəfər Günü təbrikləri ünvanlanacaq! 
Vətənimiz, elimiz, obamız bayram 
atəşfəşanlığına bürünəcək! 

Zəfər bayramı bizim halal haqqı-
mızdır! Zəfər  bayramımız mübarək 
olsun!

Yaşasın Azərbaycan!     

Afət QARAYEV,  
Sumqayıt şəhər “Ximeksport-A” 

MMC direktorunun müavini

Zəfər Günü bayramlar bayramı olacaq

Möhtərəm Prezidentimiz İlham Əliyevin 
imzaladığı sərəncamla noyabrın 10-nun Azərbaycan 
Respublikasında Zəfər Günü kimi qeyd edilməsinin 
rəsmiləşdirilməsi hər birimizin ürəyindən xəbər verdi. 
Bir daha “Qarabağ Azərbaycandır!” söylədik, qalib 
ölkənin vətəndaşları olmağımızın qürurunu yaşadıq. 
Bizə bu əvəzsiz duyğuları bəxş edən müzəffər Ali Baş 
Komandanımıza minnətdarıq.

Fövqəladə Hallar Nazirliyində ABŞ-ın “Samaritan's Purse” 
təşkilatının nümayəndə heyəti ilə görüş keçirilib

 �  ABŞ-ın xristian-yevangelist beynəlxalq humanitar 
təşkilatlarından olan “Samaritan's Purse”nin Azərbaycanda 
səfərdə olan proqramlar və hökumətlə əlaqələr üzrə vitse-
prezidenti Ken İsaaksın rəhbərlik etdiyi nümayəndə heyəti 
dekabrın 2-də Fövqəladə Hallar Nazirliyində (FHN) olub.

FHN-in mətbuat xidmətindən 
AZƏRTAC-a bildiriblər ki, nümayəndə 
heyəti ilə görüşən fövqəladə hallar 
nazirinin müavini tibb xidməti general-
leytenantı Faiq Tağızadə qonaqlara 
nazirliyin fəaliyyəti haqqında ətraflı 
məlumat verib. Nazir müavini, həmçinin 
Azərbaycanın tarixi torpağı olan, 
erməni vandallarının işğal etdikləri 
Qarabağda və ona bitişik rayonlarda 

dini abidələrimizə qarşı törətdikləri 
vəhşiliklərdən danışıb, tarixi və 
mədəniyyət abidələrimizi məqsədyönlü 
şəkildə dağıtdıqlarını bildirib. 
Azərbaycanın hər zaman tolerant dövlət 
olduğunu xatırladan nazir müavini 
ölkəmizdə məscid, kilsə və sinaqoqlara 
xüsusi diqqət göstərildiyini vurğulayıb.

Son vaxtlar dünyada geniş yayıl-
mış yeni növ koronavirus  (COVID-19) 

infeksiyasının qarşısının alınması 
istiqamətində dövlətimizin başçısı 
İlham Əliyevin rəhbərliyi ilə görülən 
mühüm işlərdən danışan nazir 
müavini Bakının Xətai rayonunda 
FHN-in Tibb Mərkəzinin koronavirusa 
yoluxmuş xəstələrin müalicəsi üçün 
nəzərdə tutulan modul tipli hospitalının 
fəaliyyətindən ətraflı söz açıb. Faiq 
Tağızadə Azərbaycan Prezidentinin 
tapşırığına əsasən yaradılan bu hos-
pitalın ən müasir standartlara cavab 
verdiyini, koronavirus infeksiyasına 
yoluxmuş xəstələrin müalicəsi üçün 
bütün şəraitin yaradıldığını, müasir 
avadanlıqla təchiz edildiyini bildirib.

Səmimi görüşə görə təşəkkürünü 
bildirən “Samaritan's Purse”nin 
proqramlar və hökumətlə əlaqələr 
üzrə vitse-prezidenti Ken İsa-
aks Azərbaycan xalqını qələbə 
münasibətilə təbrik edib. Səfərin 
əsas məqsədinin münaqişədən zərər 
çəkmiş vətəndaşlara yardım etmək 
və COVID-19 ilə mübarizə sahəsində 
ölkəmizə dəstək göstərməkdən 
ibarət olduğunu vurğulayan qonaq bu 
istiqamətdə əməkdaşlıqda maraqlı 
olduqlarını diqqətə çatdırıb. 

Görüşdə qarşılıqlı maraq doğuran 
digər məsələlər də müzakirə edilib.

